
[C2r] Par la raison mourir en doibt.
Le premier conseiller
Ha, mon seigneur, pour Dieu ne soit!
Ne vueillez faire tel oultraige:
Se vous seroit trop grand dommaige
D’ung si beau chevalier destruyre;
Ayder luy debvez, non pas nuyre,
Car il est gratieulx et gent,
Honneste, courtoys, diligent,
De lignee bien renommee:
Toute en est vostre court paree.
Certainement je ne croy mie
Que pensé il ait telle follie
Que de ma dame requerir
De deshonneur: plus cher mourir
Il auroit, je vous certifie.
Il est doulx, plein de courtoysie,
Servy il vous a longuement
Des sa jeunesse honnestement
Sans point de nul reproche avoir.
Premierement vous fault sçavoir
Qu’il vous a juré loyaulté
Sans point vous faire faulceté,
Et que vostre honneur garderoit

